
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

চয়নিকা
২০৫




প্রথমে চকিত দেবশিশু সম
চাহিলা কুমার কৌতূহলে,—

কোথা হতে যেন অজানা আলোক
পড়িল তাঁহার পথের তলে।


দেখিতে দেখিতে ভক্তি-কিরণ
দীপ্তি সঁপিল শুভ্র ভালে,—

দেবতার কোন্ নূতন প্রকাশ
হেরিলেন আজি প্রভাতকালে।


বিমল বিশাল বিস্মিত চোখে
দুটি শুকতারা উঠিল ফুটি’,

বন্দনা-গান রচিলা কুমার
জোড় করি’ কর-কমল দুটি।


করুণ কিশোর-কোকিল কণ্ঠে
সুধার উৎস পড়িল টুটে,

স্থির তপোবন শান্তি-মগন
পাতায় পাতায় শিহরি’ উঠে।


যে-গাথা গাহিলা সে কখনো আর
হয়নি রচিত নারীর তরে,

সে শুধু শুনেছে নির্মলা উষা
নির্জন গিরিশিখর ’পরে।


সে শুধু শুনেছে নীরব সন্ধ্যা
নীল নির্বাক সিন্ধুতলে,

শুনে গ’লে যায় আর্দ্র হৃদয়
শিশির শীতল অশ্রুজলে।

